
[बालकाण्डः
गङ्गावतरणम्




 तत्र देवर्षिगन्धर्वा वसुधातलवासिनः

 भवाङ्गपतितं तोयं पवित्रमिति पस्पृशुः ॥ २६ ॥




 भवाङ्गं–जटा ॥ २६ ॥



 शापात्प्रपतिता ये च गगनाद्वसुधातलम् ।

 कृत्वा तत्राभिषेकं ते बभूवुर्गतकल्मषाः ॥ २७ ॥

 [१]धूतपापाः पुनस्तेन तोयेनाथ [२]शुभान्विताः ।

 पुनराकाशमाविश्य स्वांल्लोकान् प्रतिपेदिरे ॥ २८ ॥




 न केवलं पापसंहारमात्रं कृत्यं गङ्गायाः; अपि तु पुण्यलोक-प्रापणमपीत्युच्यते-पुनराकाशमित्यादि ॥ २८ ॥



 मुमुदे मुदितो लोकस्तेन तोयेन भास्वता ।

 कृताभिषेको गङ्गायां बभूव विगतक्लमः ॥ २९ ॥




 दर्शनमात्रेण मुदितो लोकः विशिष्य स्नानपानादिना मुमुदे ॥



 भगीरथोऽपि राजर्षिर्दिव्यं स्यन्दनमास्थितः ।

 प्रायादग्रे महातेजास्तं गङ्गा पृष्ठतोऽन्वगात् ॥ ३० ॥

 देवाः सर्पिगणाः सर्वे दैत्यदानवराक्षसाः ।

 गन्धर्वयक्षप्रवराः सकिन्नरमहोरगाः ॥ ३१ ॥

 सर्वाश्चाप्सरसो राम ! भगीरथ[३]रथानुगाः ।

 गङ्गामन्वगमन् प्रीताः सर्वे जलचराश्च ये ॥ ३२ ॥




 भगीरथरथानुगास्सन्तो गङ्गामन्वगमन् । एतेन स्वस्वपुरुषार्थप्रयोजना गङ्गासेवोपदिष्टा ॥ ३२ ॥




	↑ धूतशापाः-ज.

	↑ सुभास्वता-ङ. ज.

	↑ रथानुगाम्-घ.

		 १० जनवरी २०२३ (तमे) दिनाङ्के ११:४० समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

